
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৭৪৬
গীতবিতান





যেন কার উত্তরীয়ের
পরশের হরষ লেগে!
আজি কার মিলনগীতি ধ্বনিছে কাননবীথি,
মুখে চায় কোন্ অতিথি
আকাশের নবীন মেঘে।

ঘিরেছিস মাথায় বসন
কদমের কুসুমডোরে,
সেজেছিস নয়ন-পাতে
নীলিমার কাজল প’রে।

তোমার ওই বক্ষতলে নবশ্যাম দূর্বাদলে
আলোকের ঝলক ঝলে
পরানের পুলকবেগে!

জানি, হল যাবার আয়োজন—
তবু, পথিক, থামো কিছুক্ষণ।

শ্রাবণগগন বারি-ঝরা, কাননবীথি ছায়ায় ভরা,
শুনি জলের ঝরোঝরে
যূথীবনের ফুল-ঝরা ক্রন্দন!

যেয়ো—
যখন বাদল-শেষের পাখি
পথে পথে উঠবে ডাকি।
শিউলিবনের মধুর স্তবে জাগবে শরৎলক্ষ্মী যবে,
শুভ্র আলোর শঙ্খরবে
পরবে ভালে মঙ্গলচন্দন।

